
Šerijatski principi za osnivanje internetskih 

stranica 
 

Pitanje:  

Kakav je vaš stav po pitanju otvaranja 

elektronskih medija, posebno ako se radi o tome da 

urednici pišu i prenose stvarnu sliku svega lošega što se 

događa, poput pljački, silovanja i sl. Nije li ovo 

sudjelovanje u prenošenju i širenju zla? 

 

Odgovor:  

Hvala Allahu. 

Otvaranje elektronskih medija koji su granicama 

dozvoljenog je nasušna potreba ovog vremena, posebno 

ako se uzme u obzir mnoštvo medija koji u društvu 

propagiraju samo prljavi materijal i šire razvrat među 

vjernicima. 

Onaj ko želi da otvori internet stranicu mora se 

pridržavati pravila koje je islam zacrtao, a među njima su 

najvažnija: 

 

Prvo pravilo: Vjerodostojnost prilikom 

prenošenja vijesti i događaja. Ovom pravilu je dokaz 

kur'anski ajet koji glasi: O vjernici, ako vam nekakav 

nepošten čovjek donese kakvu vijest, dobro je provjerite, 

da u nezananju nekome zlo ne učinite, pa da se zbog 

onoga što ste učinili pokajete. (El-Hudžurat, 6.) 

Šejh Abdurrahman Es-Sa'di veli: „Jedan od 

velikih islamskih prinicipa je i provjera informacija koje 

se čuju, dosljedno prenošenje onoga što se čulo i 

formiranje zaključaka samo na takvim informacijama.“1  

Allahov Poslanik, sallallahu alejhi ve sellem, je 

kazao: „Dovoljno je čovjeku laži da prenosi samo ono 

što je čuo.“2  

Imam Menavi veli: „Dovoljno je čovjeku laži da 

prenosi ono što je čuo, bez provjere ispravnosti, jer ono 

što čuje može biti i istina, a može biti i laž, pa ako ne 

provjeri, velika je opasnost da prenese laž.“ 3 

Imam Nevevi veli: „Hadis upozorava na opasnost 

prenošenja svega što se čuje, a čovjek čuje i istinu i laž, 

pa ako prenosi sve što čuje, moguće je da prenese laž, tj. 

da se desilo nešto što se nije desilo.“4  

Žalosno je da većina novinskih agencija u 

islamskom svijetu prilikom prenošenja vijesti, ne razdvaja 

žito od kukolja, prenoseći informacije bez bilo kakve 

provjere. 

Poslanik, sallallahu alejhi ve sellem je obavijestio 

o čovjeku koji će se na Sudnjem danu kažnjavati. Ležat 

će na potiljku, a drugi će stajat iznad njega sa željeznom 

kukom, pa će kukom zakačiti jednu stranu njegovog lica, 

poderati je na komadiće i stjerati do potiljka njegov nos i 

oči.  Kada je upitan o kome se radi, odgovorio je: „On je 

                                                           
1 El-fetava Es-sa'dijje, str.66. 
2 Bilježi Muslim, br. 6. 
3 Fejdu-l-kebir, 2/5. 
4 Šerhu-n-Nevevi ala Sahihi Muslim, 1/75. 

lažljivac koji je lagao i prenosio laži dok njima nije 

napunio svijet.“5  

Ovaj hadis se može odnositi na pojedine novinare 

i novinske agenicije, jer neki od njih pored jedne istine 

prenosu još stotinu laži, i ne prođe veoma puno vremena, 

a te informacije su se već raširile po cijelom svijetu. 

 

Drugo pravilo: Nije svaka istinita informacija 

pogodna za širenje, jer postoji mnogo informacija koje 

nisu za obične mase ljudi. Pojašnjavajući ovo, Uzvišeni 

veli: Kada saznaju za nešto važno, a tiče se sigurnosti ili 

opasnosti, oni to razglase. A da se oni s tim obrate 

Poslaniku ili predstavnicima svojim, saznali bi od njih 

ono što žele saznati. A da nije Allahove dobrote prema 

vama i milosti Njegove, i vi biste, osim malo vas, 

sigurno, šejtana slijedili. (En-Nisa, 83.) 

Šejh Abdurrahman Es-Sa'di veli: „Ovako Allah 

Uzvišeni odgaja Svoje robove savjetujući ih da ne 

praktikuju nešto što im ne priliči, nego da se, kada im 

stigne kakva važna informacija vezana za opću korist ili 

informacije koja se tiče nedaće, obrate Poslaniku, 

sallallahu alejhi ve sellem, i predstavnicima svojim, 

ljudima od nauke koji su spremni da na razuman način 

upute savjete po tom pitanju, te koji znaju kakvu korist ili 

štetu može proizvesti ta informacija. Ukoliko njihovi 

predstavnici i učeni zauzmu stav da se ta informacija 

može širiti i da će njeno razglašavanje donijeti korist na 

                                                           
5 Bilježi Buharija, br. 6096. 

vjernike, onda će tako uraditi, a ukoliko primjete da u 

širenju te informacije nema koristi ili da je šteta veća od 

nje, onda će ih poslušati. Zato Uzvišeni Allah i veli: 

...saznali bi od njih ono što žele saznati, tj. na osnovu 

onoga što svojim razmišljanjima i znanjem zaključe.“6 

 

Treće pravilo: Ne treba širiti skandale, jer islam 

poziva ka prikrivanju sramote muslimana, a ne širenju 

njihovih sramota među ljudima. 

U ispravnom hadisu stoji: „Ko prikrije sramotu 

brata muslimana i Allah će na Sudnjem danu prikriti 

njegovu.“7 

Isti je propis i za širenje informacija o nemoralu i 

zločinima. 

Kakvu korist ima musliman ako zna neku vijest vezanu za 

kriminal, ubistvo, pljačku, otmicu ili skandal? 

Čak postoji i šteta od informisanja javnosti na 

ovakav način, jer mnoštvo vijesti na ovu temu i 

konstantno širenje takvih informacija postepeno u 

čovjeka usađuje tu vrstu ponašanja, a s druge strane, uši 

ljudi se pune informacijama o skandalima ljudi i njihovim 

mahanama i nedostacima. 

Hafiz Ibn Redžeb veli: „Neki dobri veziri 

(ministri) su govorili onima koji naređuju dobro: 'Trudite 

se da prekrijete mahane griješnika, jer širenje njihovih 

grijeha je mahana za pripadnike islama.“8  

                                                           
6 Tefsiru-s-Sa'di, 1/190. 
7 Bilježi Buhari, br. 2262., i Muslim, br. 4677. 
8 Džami'u-l-ulumi ve-l-hikemi, 1/340. 

Četvrto pravilo: Izbjegavanje širenja vijesti od 

kojih društvo nema koristi, poput vijesti o glumcima, 

glumicama i drugih nevažnih informacija od kojih 

musliman nema koristi ni na dunjaluku, ni na Ahiretu. 

Najpreče je da se šire vijesti o islamu i onome što 

je vezano za islam, ono što zanima muslimane i što će im 

koristiti. 

 

Peto pravilo: Ne treba širiti slike žena. 

Šesto pravilo: Članci koji se objavljuju i vijesti 

koje se šire moraju imati svoju svrhu, usmjereni ka 

liječenju problema zajednice vezanih za vjerovanje, 

ponašanje i druge društvene probleme i sl.  

Sedmo pravilo: Izbjegavanje širenja vijesti i 

informacija koje mogu proizvesti netrpeljivost među 

narodima i državama.  

A Allah najbolje zna. 

Islam, pitanja i odgovori. 

 

  

 


